Starfdagar í borginni Reggio Emilia á Ítalíu, skrifað í júlí 1999
Um miðjan júní 1999 voru haldnir árlegir starfsdagar starfsfólks leikskólanna í borginni  Reggio Emilia á Ítalíu í þetta skipti var ákveðið að bjóða nokkrum útlendingum að vera þátttakendur í starfsdögunum. Þrettán Evrópubúum og þrettán Bandaríkjamönnum mestmegnis háskólakennurum og vísindamönnum sem vel þekkja til vinnubragða og hugmyndafræði sem unnið er eftir í Reggio Emilia var boðin þátttaka. Héðan frá Íslandi var undirritaðri og Guðrúnu Öldu Harðardóttir brautarstjóra leikskólabrautar  við Háskólann á Akureyri boðið. Af öðrum gestum má nefna Peter Moss frá Bretlandi, Gunnillu Dalhberg frá Svíþjóð, Carolyne Edvards frá Bandaríkjunum  og að endingu heiðursgestinn prófessor Jerome Bruner.
Starfsdagarnir fóru fram á ensku og ítölsku og var allt túlkað jafnhraðan á þau mál. 

Í upphafi skal strax tekið fram að í Reggio er ekkert til sem heitir Reggiostefna í leikskólauppeldi, þar er aðeins til gott leikskólauppeldi sem byggir á ákveðinni sýn og viðhorfum til barnsins. 
Jafnframt er þar skuldbinding um að kynna sér og nýta nýja þekkingu og kenningar um barnið, hvernig það nemur og þroskast. Í Reggio er rætt um samræðu eða dialog á milli þeirra og umheimsins í því augnamiði að allir læri.

Starfsdagar
Skipulag starfsdaga í Reggio er nokkuð frábrugðið því sem við eigum að venjast. Allir leikskólarnir eru saman á  starfsdögum, leikskólarnir eru opnir, en starfsemin er í hægagangi. Að mörgu leyti má líkja þeim við opna ráðstefnu eða námstefnu. 
Starfsfólk og foreldrar skiptast á að sækja og halda fyrirlestra, og vera í leikskólanum. Þannig er talið tryggt að allir geti tekið þátt og lagt sitt að mörkum. 
Umfjöllunarefni starfdagana eru verkefni sem leikskólarnir hafa verið að vinna að um veturinn.  Val sérhvers leikskóla á vetrar verkefnum fer fram í samræmi við umhverfi, samræður og hugarheim barnanna þar. Litið er á hvert verkefni eða þema í leikskólanum sem litla rannsókn og er því hvert verkefni lítið rannsóknarverkefni. Á starfsdögum eru síðan ferli og niðurstöður þessara rannsókna kynntar og fjallað um þær. Menn velta fyrir sér hvaða ályktun sé hægt að draga. Um hvað eru börn að hugsa, hvernig hugsa börn, hvernig tengist verkefnið kenningum og rannsóknum á þroska barna eru dæmi um spurningar sem velt er upp. 

Í Reggio hefur verið fyrir því hefð að líta á barnið sem auðugan einstakling sem er fullur hugmynda og hefur hæfileika og getu til að hrinda þeim í framkvæmd með og í samstarfi við fullorðna. Þar er litið á leikskólakennarann sem samverkamann barnsins í leit þess að þekkingu og svörum.

Til að geta svarað þeim spurningum sem velt er upp hefur starfsfólkið í Reggio þróað skráningaraðferð sem að mörgum er talin nálgast list. Það er í gegnum um skráninguna sem starfsfólkið les áhuga barnanna og vangaveltur og á henni byggjast starfsdagarnir. 

Fyrirkomulagið er þannig að hver hópur fær u.þ.b. 3 - 4 tíma til að kynna sitt verkefni. Kynningin er fólgin í því að fjalla fyrst fræðilega og/eða heimspekilega um verkefnið, segja frá því hvernig starfsfólkið aflaði sér þekkingar og hvernig það leiddi börnin áfram í þekkingarleitinni. 
Sérstaklega er fylgst með vinnu barnanna samstarfi og samræðum. Oftast er það í gegn um samræðuna sem  starfsfólkið lærir mest um hvernig og hvað barnið er að pæla. Á eftir kynningu er þeim sem á hlýða, boðið að taka þátt í umræðu um verkefnið. Á kynningum sem ég sótti, spurði fólk mjög opið og tók virkan þátt í allri umfjöllun um verkefnin, nýjar ályktanir komu fram og aðrar voru dregnar í efa.

Fram kom í erindum sem flutt voru við setningu starfdaganna að þeir eru álitnir einn hornsteinn starfsins í Reggio og fjöregg þess. Á þeim byggist starfsmannaþróun og er sú þekking sem þar kemur fram nýtt á námskeiðum með starfsfólki. En í Reggio hefur verið þróað líkan að menntun í starfi sem er að margan hátt einstök, en um það verður ekki fjallað hér. 
Hluti erlendu gestanna flutti erindi, annarsvegar af reynslu sinni af starfi í anda Reggio og hins vegar um nýjar rannsóknir sem viðkomandi hafa verið að vinna að. Sem dæmi um hið fyrrnefnda má nefna erindi Önnu Barsotti um hvernig unnið er að heiltækri skólastefnu í Reggio og hvernig sú vinna hefur haft áhrif á hennar vinnu í Svíþjóð og hinsvegar má nefna  rannsókn Trewharten á samskiptum ungbarna og mæðra en sú rannsókn heillaði mig upp úr skónum. 

Tölvur í Reggio
Að lokum langar mig til að greina frá einu verkefni sem kynnt var á starfsdögunum. 

Verkefni var um tölvur og börn í leikskólanum la Viletta í Reggio. Sá sem kynnti verkefnið tók það fram að verkefnið fjallaði ekki um tæknina heldur það samhengi sem hún er til í. Skoða á og stuðla að tengslum á milli mismunandi tegunda tækni. En það að geta hugsað um og beitt mismunandi tækni saman eykur möguleika barnsins. Í vinnu með tölvur í leikskólanum er ekkert eitt réttara en annað. Í Reggio var ákveðið að hafa tölvur þar sem börnin eru  m.a. til að tryggja aðgang þeirra að þeim. Eitt vandamálið sem eilíflega er verið að glíma við, er hvað tölvur eru fljótar að ganga úr sér, verða of gamlar fyrir þá tækni sem í boði er. Fyrir kennarann er þetta nýtt hann er ekki vanur því að þau tæki og þekking sem hann býr yfir úreldist. Fyrir hann er þetta því eilíf ögrun. Alltaf er verið að fást við nýjar skilgreiningar og endurskilgreiningar. Lögð er áhersla á að leita sér aðstoðar og hjálpar utan skólakerfisins hjá þeim sem hafa sérfræðiþekkingu er það sérstaklega gert til að vinna bug á ótta kennarans við “ef ég veit ekki  - hvernig get ég þá” menntun kennarans í vinnu með tölvur felst í því að mennta hann í því sem hann hefur þörf fyrir í hvert skipti, í tengslum við þau verkefni sem verið er að fást við. Önnur vandamál sem þurfti að takast á við voru að bæði var erfitt að nálgast hæfandi forrit til að vinna með börnum og að tryggja nægjanlegt aðgegni allra barnanna að tölvunni í leikskólanum. Nú eru 4 - 6 tölvur með öllum búnaði í hverjum leikskóla (4 deilda). Til nauðsynlegs tölvubúnaðar telst, tölva með geisladrifi- hljóðkort, hljóðnemi, hátalarar, litaprentari, stafræn myndavél, skanni og módem. 
Innsæi leikur stórt hlutverk í vinnu með börn og tölvur og er mikilvægt að þróa það í stefnumóti barnsins við tæknina. Síðan var lýsing  á verkefninu og þeim spurningum sem vöknuðu meðal barna og starfsfólks. Hvernig börnin hugsuðu um tölvu, hvað er fax, hvernig berast skilaboðin á milli. Hvernig er þetta allt hægt líka lýsing á hvernig börnin bjuggu til vélmenni úr pappa.

